
 «Біздің міндетіміз – рудадағы барлық бағалы қоспалары 

дер кезінде байқай білу. Сирек және шашыранды элементтердің орналасу 

және таралу заңдылықтарын анықтамай бұл мәселені шешу мүмкін емес».

Академик Қ.И.Сәтбаев [14]

 Қазақстан  минералды-шикізат  кешенді  өте  мықты  мемлекеттер  қатарына  жатады
және мемлекеттің одан да әрі дамуына мол мүмкіндіктер бар. Республикамыз үшін табиғи
байлықтар  экономика  дамуының  ең  негізгі  құралы,  сондықтан  да  минералды-шикізат
ресурстарының стратегиялық дамуы, анықталған минералдық ресурстарды тиімді түрде
қолданумен  қатар  оларды  қайтадан  үздіксіз  толықтырып  отыруға  байланысты
Қазақстанның  минералдық-шикізат  базасы  Кеңестер  Одағы  кезінде  де  ең  негізгі
сұранысқа  ие  болды,  себебі  барлық  бұрынғы  одақ  республикаларды  минералды-
шикізатпен қамтамасыз етумен қатар, сол кезеңдердегі сұраныстарды да қанағаттандырып
отырды.  Еліміз  тәуелсіздік  алғаннан  кейінгі  егемендік   жағдайында  және  нарықтық
экономикаға  көшуге  байланысты  әлемдік  нарықтағы  өз  орнымыздың қандай  дәрежеде



бағаланатыны басты назарда  болды.  Еліміздің  әртүрлі  кенорындарынан әкелінген,  жер
қойнауын  өнеркәсіптік  игерудегі  жоғалып  бара  жатқан  ғылыми  және  шаруашылық
маңызға  ие  геологиялық  тас  материалдардың  төлнұсқаларын  сақтап  қалу  мақсатында
Қ.И.Сәтбаев атындағы Геологиялық ғылымдар институты жанында Геологиялық ғылыми-
зерттеу  мұражайы  1942  жылы  құрылды.  Бұл  маңызды  мұражайдың  алғаш  құрылуы
ұлтымыздың  ардагер  ұлы,  аса  көрнекті  ғалым,  геология  ғылымдарының металлогения
саласының  көшбасшысы,  белгілі  мемлекет  және  қоғам  қайраткері,  академик
Қ.И.Сәтбаевтың тікелей қолдауымен жүзеге асса, одан әрі оның дамып көркеюі геолог-
ғалымдардың  келесі  өкілдерінің  еңбегімен  тікелей  байланысты.  Мұражайда  ғылыми
маңызы бар монографиялық коллекциялар,  сирек  кездесетін  тастардың ерекше түрлері
шоғырланған [8,9]. 

Бұл  мақалада  тек  Қазақстандағы  өте  сирек  кездесетін  галогениттер  мағлұматтары
жүйеленіп  отыр.  Галогениттер  өздерінің  қасиеттеріне  және  минерал  түзу  процесіндегі
геохимиялық роліне қарай екі топқа, яғни, фторидтерге және хлоридтер, бромидтер мен
иодидтерді біріктіретін класс тармағына жіктелінетіндігі белгілі. 

Фторидтер  класс  тармағының  минералдары  мен  минерал  түрлері өте  аз
мөлшерде  жаралатындықтан  сирек  кездесетін  минералдар  қатарына  жатады.
Қазақстандық  өте  сирек  фторидтерге  жататындар  мыналар:  криолит,  иттрофлюорит,
криолитонит,  эльпасолит,  ральстонит,  флюоцерит,  селлаит,  хиолит,  гагаринит,
веберит, прозопит, томсенолит, пахнолит, флюеллит, кридит, геарксутит, чухровит.
Келтірілген  минералдар мен минерал  түрлерінің  тізбегі  уақыт  өте  келе  толыға түсетін
болады. Аталған минералдардың арасынан ғылыми маңызы өте  жоғары екі  минералды
айтуға болады, олар – бүкіл әлем бойынша Қазақстанда алғаш табылған және зерттелінген
гагаринит (алғаш ашқан А.В.Степанов пен Э.А.Северов,  1961 ж.) және  чухровит (алғаш
ашқан Л.П.Ермилова, В.А.Маслова және Р.Ф.Клевцова, 1960 ж.) [8].

Криолит Na3AlF6  – айтарлықтай сирек ұшырасатын минерал түрі,  оның шоғырлану
мүмкіндігі  тіпті  шектеулі.  Қазақстанда  криолит  екі  аймақта  ғана  анықталған.  Бірінші
жағдайда ол Тарбағатайдағы сирек металды Жоғарғы Еспе кенорнында альбит-рибекитті
метасоматиттерде акцессорлық сеппедақ түрінде ұшырасса, екінші жағдайда криолит сол
өңірдегі  пегматоидті  шлирлер  мен  шағын  денешелер  түрінде  басқа  да  ілеспелі
минералдармен бірге кездескен. Геологиялық мұражай көрмесінде криолиттің екі үлгісі
қойылған: бірінші үлгіде криолит ақшыл-сұр түсті, орташа түйіршіктелген түрде ұшыраса
отырып  өз  құрамына  пирит,  лимонит  және  слюданың  ұсақ  қабыршақты  қоспаларын
кіріктіреді.  Екінші  үлгіде  криолиттегі  жарықшақ  бойын  томсенолит  деп  аталатын
алюмофториттердің  сирек  ұшырасатын  өкілі  иемденген.  Криолиттің  тағы  бір  табылу
аймағы – Қазақстандағы Кент гранит массиві, бұл жерден криолитті 1967 жылы геолог
В.Т.Пихтовников анықтады. 

Итрофлюорит (CaY)F2-3  –  флюориттің  итрий  және  сирекжерлі  элементтермен
қаныққан  сирек  ұшырасатын  арнаулы  түрі  болып  табылады.  Минерал  жоғарғы  Еспе
кенорнында  Қ.И.Сәтбаев  атындағы  Геологиялық  ғылымдар  институтының  (ГҒИ)
Геологиялық  ғылыми-зерттеу  мұражайының  қызметкері  А.В.Степановтың  қатысуымен
алғаш рет  өте  аз  мөлшерде  анықталған.  Осы кенорнының тотығу  белдемінде  біршама
тығыз,  ұсақ  түйіршікті  массалар  түрінде  ұшырасатын  гагариниттің  және  өзге  де



сирекжерлі  минералдардың  ыдырау  өнімдері  арасында  шыныша  жарқыраған  ақ  және
сарғыш түсті шағын түйірлер түрінде кездескен. Өкінішке орай, зерттеу нысанының өте
ұсақ болуына байланысты бұл минерал әзірге жете зерттелмей отыр.

Криолитионит Na3Al2(LiF4)3 –  өте  сирек  ұшырасатын  минерал,  ол  да  жай  көзбен
қарағанда  ақ  түсті  криолитке  ұқсайды.  Криолитиониттің  эльпасолиттен  басты
айырмашылығы – өзінің жаралу уақыты тұрғысынан алюмофторидтер арасында криолит
сияқты бірінші кезекте пайда болады. Минералдың өте қызғылықты және мейлінше ірі
табылымдары Жер шарының екі аймағында ұшырасқан, олар: 1) Ильмен тауларындағы
криолитониттің  ірі  кристалдарының  мөлшері  15  см-ге  дейін  ірі  көлемді  криолит
кристалдарымен  тұтаса  біткен  табылымдары;  2)  Ивгутте  (Греландия)  криолитониттің
үлкен  ірі  кристалдарының  мөлшері  5-17см  болатын  криолиттің  одан  да  ірі
жарылымдарына  кіріккен  күйде  ұшырасады.  Қ.И.Сәтбаев  атындағы  Геологиялық
ғылымдар  институтының  (ГҒИ)  Геологиялық  ғылыми-зерттеу  мұражайында  сақталған
сұрғылт-қоңыр  түсті  криолитионит  Жоғарғы  Еспе  кенорнынан  әкелінген.  Бұл  үлгіде
минерал ультракүлгін сәуледе жалтырамайды, құрамындағы литий мөлшері 4,02 пайызға
жететін ақшылтым түсті болып келеді. 

Эльпасолит  K2NaAlF6  – өте сирек жаралған, криолиттің орнын алмастырған туынды
минералдар  тобына  жатады.  Сырт  қарағанда  ол  криолит,  хиолит  және  ральстонитке
ұқсайды,  айырмашылығы эльпасолиттің  жымдастығының болмауында  және  оптикалық
ерекшеліктерінде ғана. Эльпасолит минералы Жоғарғы Еспе кенорнының метасоматитті
өзгерген таужыныстарында және Кент массивінің пегматиттерінде ұшырасады.

Ральстонит Nax(MgxAl2-x)[F,OH]6.yH2O  –  криолиттің  өзгерген  өнімі  ретінде
фторалюминаттар  тобының  сирек  кездесетін  минералдарының  бірі.  Ральстонит  түссіз
және  ұялы  қабықшалар  және  ұсақ  кристалдар  түрінде  қалыптасады.  Минерал  1871
жылдан бері белгілі, себебі ол әлемнің әртүрлі аймақтарының криолитті алаңшаларынан
табылған.  Алайда ол тек 1953 жылы ғана Ивгуттен әкелінген минерал үлгісі  бойынша
танымалданып,  өзінің  нақты  атауын  иеленді.  1962  жылы  бұл  минералды  жан-жақты
зерттеу нәтижелері қортындыланды, себебі бұл кезде ол әлемнің әртүрлі түпкірлерінен –
Ильмен  тауларының  криолит  кіріктіретін  пегматиттерінен,  Камчаткадағы  Ключевой
жанартауының фуморолы сығындыларында, сол сияқты Орталық Қазақстанның Жоғарғы
Қайрақты вольфрамды кенорнынан т.с.с. табылып, жете зерттелген болатын [12]. Жоғарғы
Қайрақты кенорнында бұл минерал күрделі құрамды гипергенез белдемінде дамығандығы
белгілі  болды.  Бұл  кенорнының  20-25метр  тереңдіктегі  жоғарғы  белдемшесі  көп
мөлшерде  лимонитті-ярозитті  кендерден,  ал  60-70  м  тереңдіктегі  төмен  бөлігі
сульфиттерден  тұрады.  Төменгі  белдемшедегі  жарықшақтар  мен қуыстарда  нонтронит,
галлуазит,  кридит  және  ральстониттің  мол  мөлшерлі  массалары  кездеседі.
Фторалюминаттың  ірі-ірі  шоғырлары  әдетте  руда  таралудан  кейінірек  пайда  болған
тектоникалық бұзылыстар бойын қуалаған  саздақтарда  ұшырасады,  мұнда ұсақ түйірлі
ральстонит  кридит  тасберіштерін  алмастырады.  Геолог  мамандар  В.И.Степанов  пен
В.А.Молева қазақстандық ральстонитті жете зерттеп, мұның нәтижесінде бұл минералдың
Ивигутта  анықталған  төлнұсқаға  толықтай  сәйкес  келетіндігін  анықтады.  Ральстонит
құрамындағы  алюминий  мен  фтор  кридиттен  алынды,  ал  оның  магниймен  және
натриймен қанықтыру ошағы морылуға ұшыраған мүйізалдамшылар болуы әбден мүмкін



[12].  Қазіргі  уақытта  қазақстандық  ральстониттің  төлнұсқа  үлгісі  Мәскеудегі  Ферсман
атындағы мұражайда сақтаулы тұр.

Флюоцерит (CeLa)F3 –  сирек  ұшырасатын  минерал.  Ол  әлемнің  кейбір
аймақтарындағы  пегматиттер  мен  граниттердегі  акцессорлық  минерал  ретінде  белгілі
болған.  Қазақстан  аумағында  бұл  минерал  Кент  гранитті  массивінің  гидротермалдық
жарылымдарында ұшырасқан.  М.Б.Чистякова  мен М.Е.Казакованың деректеріне  сәйкес
[13], аталған кварцты-далашпатты денелердің сырт белдемшелері кварц пен микроклиннің
ірі-ірі  кристалдарынан  тұрса,  оның  орта  тұсында  ақшыл  және  сұрғылт  түсті  кварц
дамыған;  нақ  осы  кварц  құрамында  рибекит,  ильменит,  гематит,  сирегірек  циркон,
монацит,  торит,  флюорит  және  флюоцериттің  шашыранды  акцессорлы  кристалдары
ұшырасады  [13].  Қ.И.Сәтбаев  атындағы  Геологиялық  ғылымдар  институты  (ГҒИ)
Геологиялық  ғылыми-зерттеу  мұражайына  Ресей  зерттеушілері  сыйға  тартқан  үлгіде
флюоцериттің қалыңдығы, 2-3 мм аспайтын жарғақша ауқымында мөлшері 1-ден 2-3 см-
ге дейінгі  аралықтағы қою сары түсті  немесе қоңырқай түсті  жарғақ пішінді  яки кесте
пішінді  кристалдар  түрінде  байырғы  кварцта  кіріккен.  Кейінірек  мұражай
қызметкерлерімен арнайы жүргізілген экспедициялық жұмыстар нәтижесінде флюоцерит
Кент  массивіндегі  пегматоидті  кварцтан  табылды,  мұнда  ол  ашық-қоңыр  және  қоңыр
түсті, мөлдір емес, қысқа призмалы кристалдар түрінде анықталды. Сол сияқты бұл сирек
минерал Қазақстанның басқа аймақтарында да, атап айтқанда, Қастек жотасындағы Ақтас
массивінде ұшырасты, онда ол мөлдір емес, күлгін-сары түсті кристалл түрлері табылған.
Таза  флюоцерит  әдетте  жасылтым-сары  түсті  мөлдір  де  жылтыр  болып  келеді.
Қ.И.Сәтбаев  атындағы Геологиялық ғылымдар институты  (ГҒИ) Геологиялық ғылыми-
зерттеу мұражайында флюоцериттің жоғарыда аталған төрт үлгісінен өзге Орталық және
Оңтүстік  Қазақстанның бір топ гранитті  массивтерден  табылып,  зерттелген  Г.Н.Гогель
коллекциясына тиеселі акцессорлы минералдар құрамындағы флюоцерит үлгілері де бар.

Селлаит (MgF2) – сирек кездесетін минералдарға жатады, ол алуан түрлі гипогендік
және  гипергендік  жағдайларда  қалыптасады.  Қазақстанда  селлаит  төрт  аймақтан
табылған. Алғаш рет ол 1958 жылы Албайтау маңындағы Индер көтерілімінің 51,2-73,9
метр тереңдігінен ұңғыма арқылы алынған галлитте анықталған. [10] Мұнда селлаит ұзын
призмалық және ине тәріздес, өлшемі 0,3-0,4мм идиоморфты кристалл түрінде байқалады.
Ол галит, гидроборацит, ашарит, калиборит және ангидритпен бірге ұшырасады. Индер
көтеріліміндегі  тұзды  қабаттарда  селлаит  минералының  қалыптасу  жағдайы  жайлы
жүргізілген  қарқынды  зерттеулер  нәтижесі  бұл  минералдың  бормен  және  фтормен
қаныққан ағын сулармен байланысты қалыптасқандығын анықтады. Кейінірек, яғни 1960
жылы  селлаиттің  ірі  идиоморфты  кристалы  Шығыс  Қоңырат  кенорнының  батыс
бөлігіндегі  140 және  240 м тереңдікте  орналасқан  горизонттарындағы желілі  кварцтан
табылды [16]. Мұндағы кристалдардың көлденеңі 3-4 см-ге жетеді, ұя тәрізді шоғырының
аумағы  5см2-ге дейін  барады.  Ф.В.  Чухров  селлаитті  жоғарғы  температуралы
пневматолитті жағдайдың өнімі деп есептейді, деректеріне сүйенсек, аталған минералдың
кристалдануы  молибдениттен  кейін,  ал  жарықшақты  кварцтың  кіріктіруші  массасынан
бұрынырақ  пайда  болып,  ал  минералдану  процесінің  ең  соңғы  сатыларында  селлаит
флогопит пен флюориттің орнын алмастырған. Ф.В.Чухров аталған нысанда селлаит пен
флогопиттің өте сирек ұшырасуын кентүзуші  ерітінділердегі  магний фторидтің жоғары
концентрациясы шағын аймақты ғана қамтығандығымен түсіндіреді. Қазақстанда селлаит



ұшырасатын  үшінші  аймақ  –  Жоғарғы  Қайрақты  кенорны,  бұл  жерде  50м  тереңдікте
аршылған  флюорит-топазды  желілерде  анықталған.  Бұл  нысанда  селлаит  есебінен
ральстониттің ұяшалы псевдоморфозы қалыптасқандығы анықталған [12]. Сонымен қатар
мұражайда селлаиттың Орталық Қазақстандағы Қарағайлы Ақтас кенорнының төртінші
бөлікшесінен әкелінген екі үлгісі қойылған. 

Веберит  Na2MqAlF7  – өте  сирек  кездесетін  минерал.  Минерал  тығыз  түйіршікті
агрегаттар, кейде бұрыс пішінде де кездеседі. Суда жақсы ериді. Веберит гидротермальды
өзгерген  криолитте  жаралады.  Ілеспелі  минералдары:  флюорит,  хиолит,  топаз,  пирит.
Қазақстанда да бұл минералдың кездесуі ғажап емес.

Прозопит  CaAl2(FOH)8  –  аз  зерттелген  минерал.  Минерал  түсі  ақ,  көгілдір-сұр.
Қазақстандағы  Кент  массивінде  герейзенді-пегматиттердегі  бұл  сирек  кездесетін
минералды мұражай қызметкері А.В.Степанов анықтады [12]. Мұражай қорындағы үлгіде
минерал  2-2,5  см  ұзын  кристалды,  криолиттің  өзгерген  өнімі  ретінде  далашпат,
плагиоклаз, кварц, биотит, флюорите байқалады. 

Хиолит Na5Al3F14 – өте сирек минерал, тек қана криолитқұрамды денелерде кездеседі.
Қазақстанда  хиолит  әзірге  анықталмаған.  В.И.Степанов  пен  В.А.Молеева  деректерінде
сирек  ұшырасатын гипергендік  алюмофторидтер  арасында  да  хиолит  кездеспеген  [12].
Алайда  Орталық  Қазақстандағы  сирек  минералды  кенорындарда  және  Кент  гранитті
массивіндегі криолит құрамды пегматитте бұл минералдың кездесіп қалуы ғажап емес.

Томсенолит NaCaAlF6·H2O  –  өте  сирек  ұшырасатын  минерал,  өзге  де
алюмофторидтермен  бірге  криолит  құрамды  граниттер  мен  пегматиттерде  акцессор
минерал  ретінде  анықталған.  Қазақстанда  томсенолит  альбит-рибектті  метасоматитте
Жоғарғы  Еспе  кенорнынан  әкелінген  коллекция  мәліметтері  бойынша  1965  жылы
анықталып,  Қ.И.Сәтбаев  атындағы  Геологиялық  ғылымдар  институтының  (ГҒИ)
Геологиялық  ғылыми-зерттеу  мұражайында  қойылған.  Қазіргі  таңда  мұражай
экзпозициясына  томсенолиттің  екі  үлгісі  бар.  Бірінші  үлгіде  томсенолит  қуысталған
орташа түйірлі криолитте жіңішке желілер түрінде байқалса, екінші үлгіде ашық-қоңыр
түсті  томсенолит  кристалдары  ақ  криолит  түйіршіктерімен  астасқан  мономинералды
фракция түрінде дараланады.

Пахнолит NaCaAlF6·H2O  –  өте  сирек  ұшырасатын  минерал.  Бұл  минералдың
томсенолит  кристалынан  айырмашылығы  оның  жымдастығының  мүлдем  жоқтығы.
Мұражайда  нақты  зерттелген  минерал  төлнұсқасы  жоқ,  алайда  алюмофторидтер
ассоциациясының ішінде криолиттің өзгерген өнімі ретінде кездесуі әбден мүмкін.

Флюеллит Al2(FOH)3(PO4)·7H2O  –  аса  сирек  кездесетін  минерал,  оны  кридиттен
ажырату өте қиын. ТМД елдері аймағы бойынша бұл сирек минерал алғаш рет Жоғарғы
Қайрақты  кенорнының  төменгі  гипергенез  белдемінде  анықталып,  В.И.Степанов
тарапынан жете зерттелді [12]. Осы кенорнының өзгеріске ұшырамаған сульфидттермен
байытылған  төменгі  аймағында  бұл  минералдың  кеш  дамыған  кридитпен  астаса
дамитындығы анықталып, шахтаның 50 метр қазылған тереңдігінде флюеллит флюорит-
топазды желілерде ральстонит,  геарксутит,  кридит және галуазитпен бірге ұшырасқаны
анықталған.  Қазір  бұл  минералдың  қазақстандық  үлгісі  Мәскеудегі  А.Е.Ферсман
атындағы минерологиялық мұражайда сақтаулы.



Кридит Ca3Al2F8(OH)2(SO4)·2H2O – бүгінге дейін сирек минерал саналып, ертеректе
тек Коларадо (1916 ж.), Невада (1932 ж.), Боливия (1949 ж.) кенорындарының гипергенді
белдемдерінде ғана анықталып келген. ТМД елдері бойынша кридит алғаш рет Орталық
Қазақстандағы бірнеше вольфрам-молибденді кенорындарда, атап айтқанда – 1950 жылы
Ақшатауда М.Д.Дорфман тарапынан [2], кейінірек Қараобада Л.П.Ермилова зерттеулері
нәтижесінде [3], Батыстауда Л.А.Мирошниченконың, Шығыс Қоңыратта Ф.В.Чухровтың
еңбектері  нәтижесінде  табылды  [16].  Бұл  минерал  сол  сияқты  Байназар,  Жоғарғы
Қайрақты,  Нұраталды,  Селтей,  Жоғарғы  Еспе,  Ақмая  т.с.с.  кенорындарда  да  белгілі.
Қ.И.Сәтбаев  атындағы  Геологиялық  ғылымдар  институтының  (ГҒИ)  Геологиялық
ғылыми-зерттеу  мұражай  экспозициясының  минерология  бөлімінде  жоғарыда  аталған
кенорындарынан әкелінген барлық үлгілер қойылған. Әдетте кридит кристал мөлшері 10-
15 мм-дей болып келетін тасберіштер, желілер, қабықшалар, сирегірек друзалы пішіндер
түзеді.  Минералдың түсі  алуан  түрлі,  ол ақшыл,  ашық-сұрғылт,  көкшіл,  қоңыр,  ашық-
күлгін түсті. Кридиттің басқа да гипергенді минералдармен парагенетикалық байланыста
болуы  оны  тотығу  аймағында  ең  соңынан  пайда  болған  минерал  ретінде  қарауға
мүмкіндік береді [3]. 

Геарксутит CaAlF4(OH)·H2O – аз таралған минералдар қатарына жатады. Гипергенді
геарксутит төменде аталған сирек металды және флюоритті кенорындарда – Солтүстік пен
Шығыс  Қоңырат,  Қараоба  және  Батыстауда  анықталған.  Ф.В.Чухровтың  мәліметіне
сәйкес,  геарксутит Солтүстік Қоңырат кенорнындағы № 6 шахтаның 50 м тереңдігінен
алынған  аса  қарқынды  жарықшақталған  желілі  кварц  үлгісінде  қалыңдығы  1-1,5  см
желілер түрінде кездескен [16]. Ол тығыздығы түрліше болып келетін ақ түсті борпылдақ
түріндегі агрегат түзеді, оның құрамында бертрандит, флюорит, пирит және бисмутиттің
кірікпелері  ұшырасады.  Молибден-вольфрамды  Қараоба  кенорнынан  табылған
геарксутитті  Л.П.Ермилова жете зерттеді  [4].  Аталған кенорында геарксутит  ақ немесе
қоңырқай  түсті  борпылдақ агрегаттармен көлденеңі  жазу борына  ұқсайтын жалбырлар
түрінде 50м тереңдіктерге дейінгі аралықты тілгілеп өтетін тектоникалық бұзылыстар мен
рудалы  желілерде  ұшырасады  [4].  Әдетте  ол  кварцтың  қуыстарын  иеленеді,  флюорит,
марказит,  сидерит  және  диккиті  үстемелей  көмкереді,  кейде  сидерит  пен  мусковиттің
орнын  басады.  Қ.И.Сәтбаев  атындағы  Геологиялық  ғылымдар  институтының  (ГҒИ)
Геологиялық  ғылыми-зерттеу  мұражай  қорында  гипергенді  геарксутиттің  Байназар
аймағынан әкелінген үш штуфы және Жоғарғы Еспе кенорнынан жеткізілген гипогенді
минерал түрлерінің үш үлгісі бар. 

Чухровит Ca3Al2TRF13(SO4)·10H2O – сирек кездесетін минерал. Алғаш рет бұл минерал
Орталық Қазақстандағы Қараоба желілі  молибден-вольфрамды кенорнында анықталып,
Л.П.Ермилова, В.А.Молева, Р.Ф.Клевцовалармен минерал жете зерттелді [20].

Хлоридтер,  бромидтер  мен  иодидтер  класс  тармағының  минералдары  және
минерал түрлері табиғатта бірқалыпты таралмаған, тек қана хлориттер кеңірек таралған,
хлор әдетте Na, K, Mg-мен, ал аз мөлшерде Cu, Ag, Pb-мен қосылысқа түседі. Бромидтер
мен  иодидтер  өте  аз  мөлшерде  ұшырасады,  көбінесе  олар  құрғақ  және  ыстық  климат
жағдайына  бейімделген  сульфидті  күмісқұрамды  кенорындардың  гипергенез
белдемдерінде кездеседі. Бром табиғатта тек қана күміспен бірге қалыптасатын болса, ал
иодидтер күміспен қоса мыс және сынаппен де бірге қалыптасады.



Қазақстанда күміс құрамды сульфидті кенорындардың тотығу белдемінде сирек және
өте  сирек  ұшырасатын  минералдар  қатарына  жатқызылатын  күміс  галогенидтері
анықталған олар: хлоридтер бромидтер және иодидтер. Қазақстанда осы топқа жататын
минералдардың бірі – кеаргириттің табылуы жайындағы ең алғашқы мәлімет 1845 жылы
Балқаш аймағы Елизавета приискінде (Горный журнал.  Б.3, к 9. б.175-218) келтірілген.
Одан  бергі  уақытта  Ф.В.Чухров  Орталық  Қазақстан  кенорнының  гипергенез  белдемін
зерттеп, күміс галогенидттерін төмендегідей аймақтарда да анықтады, олар: – Жолымбет,
Майқайың, Жезқазған, Бесшоқы және т.б. [15]. Аталған кенорындардағы көптеп таралған
минералдарға мыналар жатады:  кераргирит (хлораргидрит) – Ag,Cl,  эмболит Ag(ClBr),
бромаргирит AgBr және кейінірек иодаргирит AgI. Алғаш аталған үш минерал табиғатта
әдетте  үздіксіз  изоморфты  қатар  түрінде  қалыптасады:  кераргирит-эмболит-
бромаргирит,  сондай  ақ  соңғы  екі  минералға  иод  мөлшерінің  10-15  пайызы  қатысуы
мүмкін,  сондықтан  да  олар  иодоэмболит,  иодобромит деп  аталады.  Майқайың
кенорнының тотығу  алаңында  минералдар  изоморфты қатар  (AgCl  → AgBr)  бойынша
таралады,  бұл аймақтың ерекшелігі  кең таралған эмболит алаңы иодоэмболит алаңына
ауысып кету мүмкіндігі зор [15]. Иодаргирит (AgI) күміс галогениттерге қарағанда жер
бетінен өте тереңдікте жаралады, ондай аймақтарға Қазақстанда Жезқазған,  Майқайың,
Сарыоба,  шет елдерде Тонопа (шт.Невада)  гипергенез  белдемшесі,  Михайлов (О.Орал)
және  т.б.  кенорындары  жатады.  Қ.И.Сәтбаев  атындағы  Геологиялық  ғылымдар
институтының (ГҒИ) Геологиялық ғылыми-зерттеу мұражайында күміс галогенидтерінің
ішінде тек қана иодаргирит үлгілері қойылған. Олардың ішіндегі ең көрнекті және өткен
ғасырдың  1930–40  жылдарда  Жезқазған  кенорындарында  анықталған  Қ.И.Сәтбаевтың
үлгілері ерекше мәртебеге ие. Бұл үлгілерде иодаргирит малахитте дами келе сары-жасыл
түсті  қабыршақты  агрегаттармен  ұяшықты  жиынтық  құрайды.  Осы  кенорнынан
М.К.Янулова  әкелген  үлгіде  иодаргирит  қабыршақты  массалы  түрде  құмтастардағы
жарықшақтарға кіріккендігі байқалады. 

Соңғы жылдарда Қазақстан галогенидтеріне ғылыми-зерттеу жұмыстарын жүргізуде
қол  жеткізген  табыстардың  біріне  Қ.И.Сәтбаев  атындағы  Геологиялық  ғылымдар
институтындағы  Т.М.Жәутіков  басқаратын  ғалымдар  тобының  Алтынкенді  Арқарлы
кенорнының тотығу белдеміндегі әртүрлі пішіндегі күміс галогенидтерінің қалыптасуын
анықтауда  атқарған  жұмыстары  жатады  [5].  Атап  көрсетілген  қазақстандық  күміс
галогенидтері тобындағы сирек кездесетін минералдар үлгілері қазіргі уақытта Ресейдің
Ферсман атындағы зерттеу мұражайында сақтаулы.

Қазақстандық хлоридтердің өте сирек ұшырасатын минералдары мен минерал түрлері
келесідей  рет  бойынша  көрсетіледі: бисмоклит,  атакамит,  нантокит,  боталлакит,
антофагасит, давизит (оксихлорид Pb), эритосидерит, хлорокальцит, гидрогалит.

Бисмоклит BiClO  –  ТМД  елдері  аймағы  бойынша  алғаш  рет  1960  жылы  туынды
висмут  минералдары  кең  тараған  Қараоба  кенорнының  тотығу  белдемінде  анықталған
[17].  Осы  кенорыннан  табылған  бисмоклит  минералы  алғаш  қалыптасқан  висмут
минералдарымен  псевдоморфоз  құрайды,  сирек  жағдайда  кварцта  қабыршақты  түрде
кездеседі [4, 17]. Минерал мөлшері 5х3х2 см болып келіп, ашық, қою-сұр және сарғыш-
жасыл түсті,  құпиялы кристалды агрегаттар жиынтығын құрайды. Қараоба кенорнында
бисмоклит  минералының  табылуы  осы  кенорында  ежелгі  гипергенез  белдемінің
қалыптасқаны  және  құрғақ  климат  жағдайына  бейім  болғанын  көрсетеді.  Қ.И.Сәтбаев



атындағы ГҒИ мұражайда бұл сирек ұшырасатын минералдың қою-сұр түсті  үш үлгісі
қойылған.

Атакамит Cu2Cl(OH)3  –  ылғалды  климатты  аймақтарға  тән  емес  минерал.  Ол  тек
құрғақ  климатты  болып  келетін  мыс  кенорындарының  гипергенез  белдемдеріне  ғана
жаралады. Осы жағдайға байланысты Қазақстанда атакамит айтарлықтай кең табылған.
Мысалға:  Жезқазған,  Гүлшат,  Қоңырат,  Берқара,  Қызыл Еспе,  Чоқпақ,  Саяқ,  Ақшағыл,
Зыряновск,  Греховск,  Александровск  және  т.б.  көптеген  кенорындарда  белгілі.
Қ.И.Сәтбаев  атындағы  Геологиялық  ғылымдар  институтының  (ГҒИ)  Геологиялық
ғылыми-зерттеу  мұражай  қорында  Қ.И.Сәтбаев,  Т.А.Сәтбаева  және  Р.Б.
Әубәкіровалардың монографиялық материалдарында келтірілген Жезқазған кенорнынан
әкелінген  атакамиттің  көптеген  бай  үлгілері  қойылған.  Бұл  үлгілерде  минерал  ашық-
жасыл түсті, құмтас жарықшақтарына ұсақ кристалды қабықшалар түрінде кіріккен, кей
жағдайда малахитте  ұсақ-ұсақ қысқа жолақты кристалдар түрінде байқалады. Сонымен
қатар  мұражай  қорында  Кенқазған  және  Саяқ  кенорындарынан  әкелінген  атакамит
үлгілері де қойылған.

Нантокит CuCl  –  әдетте  тотығу аймағының терең  горизонттарында  қалыптасатын
сирек ұшырасатын минералға жатады. Ол жоғарғы қабаттарда тұрақты болмағандықтан
атакамитке оңай ауысып кетіп отырады. Алғаш рет нантокит Нантоко кенішінде, Чилидегі
Копьяно, Австралиядағы Брокен-Хилле кеніштерінде анықталған. Ал  Қазақстанда сирек
ұшырасатын  бұл  минерал  Жезқазған  кенорнында  анықталды.  Үлкен  Златоуст-Белов
карьерінің 405 метр тереңдігінен алынған табиғи мыс және куприттен тұратын барлық
үлгілерде нантокит кездесіп  отырған [6].  Өзгеріске  ұшырамаған нантокит түссіз,  сулы-
тұнық,  тұтас  түйіршікті  масса  құрайды.  Қ.И.Сәтбаев  атындағы Геологиялық ғылымдар
институтының (ГҒИ) Геологиялық ғылыми-зерттеу мұражайында жезқазғандық нантокит
үлгісі  түссіз  және  ақ  түсті,  түйіршікті  массалы  болып  келеді.  Ф.В.Чухров  Жезқазған
кенорны тотығу аймағындағы минералдардың жаралу жағдайы жайлы келтірген жүйелі
даму  кестесінде  нантокитпен  парагенетикалық  байланысы  бар  минералдардың  келесі
түрлерін белгіледі, олар: табиғи мыc→куприт→нантокит→атакамит. 

Боталлакит Cu2Cl(OH)3 – сирек  ұшырасатын  минерал.  ТМД  елдері  бойынша  бұл
минерал  алғаш  рет  Жезқазғандағы  Златауст-Белов  карьері  гипергенез  белдемшесінде
табиғи  мыс,  нантокит,  антофагасит  және  атакамитпен  бірге  жаралған.  Қ.И.Сәтбаев
атындағы  Геологиялық  ғылымдар  институтының  (ГҒИ)  Геологиялық  ғылыми-зерттеу
мұражайында қойылған үш үлгіде боталлакиттің түсі көгілдір-жасыл, жіңішке кристалды
және ұнтақты түйіртпекті болып келеді,  олардың арасында антофагастит және басқа да
ілеспелі  минералдар  кездеседі.  Жезқазған  және  Боталақ  кенорындарынан  алынған
үлгілердің бір-бірінен айырмашылығы, Жезқазған боталлакитінің химиялық құрамындағы
суда хлордың жоғары болуы. 

Антофагасит (эриохальцит) CuCl2·2H2O – өте сирек ұшырасатын минерал. Чилидегі
Мини-Кетен  кенорны  материалдары  бойынша  минерал  жете  зерттелген.  1959  жылы  бұл
минералды Р.Б. Әу-бәкірова Жезқазған кенорны гипергенез белдемінің жоғарғы бөлігінде
табиғи  мыс агрегаттарында боталлакит,  атакамит және басқа  да ілеспелі  хлориттермен
бірге  анықтаған.  Чилилік  антофагасит  минералының  Жезқазған  кенорны  минералынан
айырмашылығы  оның  құрамындағы  хлордың сәл  ғана  жоғары  болуы  [1].  Қ.И.Сәтбаев



атындағы  Геологиялық  ғылымдар  институтының  (ГҒИ)  Геологиялық  ғылыми-зерттеу
мұражайында қойылған үш үлгіде антофагасит қабыршақты дөңес пішінді, минерал түсі
көгілдір-жасыл және жасылдау-көк болып келеді. Кей жағдайларда минерал нәзік сәулелі,
ине  тәрізді  қырлы  пішінде  болады  және  киіз  тәріздес  агрегаттар  құрайды.  Барлық
жоғарыда  қарастырылған  Жезқазған  хлоридтерінің  парагенетикалық  қатары  келесідей
келтіріледі: табиғи мыс → нантокит → атакамит → антофагастит → боталлакит.

Давизит немесе оксихлорид Pb – өте сирек ұшырасатын және аз зерттелген минерал.
Алғаш рет минерал 1889 және 1899 жылдары Чили кенішінде табылған. Ал Қазақстанда
бұл минерал Қайрақты кенорнының гипергенез  белдемшесінде анықталды.  Минералды
1970–1972  жж.  мұражай  қызметкері  В.Л.Мельникова  жете  зерттеген  [11].  Қ.И.Сәтбаев
атындағы  Геологиялық  ғылымдар  институты  (ГҒИ)  Геологиялық  ғылыми-зерттеу
мұражайы қорында жалғыз ғана давизит үлгісі  сақталуда.  Бұл үлгіде  минералдың түсі
ақшылдау, агрегаттары 0,1-3 см, ұзынша қабықшалы болып, баритденген құмтастардың
жарықшақтарында және ұсақ түйіршікті галенитті кендерде қалыптасқандығы байқалады. 

Эритосидерит K2FeCl5·H2O – бұл да сирек ұшырасатын және аз зерттелген минерал.
Қазақстанда бұл минералдың жасыл түсті псевдооктаэдрлық кристалдары Каспий маңы
тұзды аймақтарда анықталған, бірақ та әзірше ол туралы тыңғылықты мәлімет жоқ.

Хлоркальсит KСаCl3  –  сирек  кездесетін  минерал.  Ол  Германиядағы  калийлі  тұзды
Дездемон кенорнында  галит,  тахгидритпен  араласа  жұқа  қабатшалы пішінде  жаралған.
Ауада  белсенді  түрде  ылғалды  сіңіріп  алады  және  ыдырайды.  Хлоркальциттің  біздің
елімізде де кездесіп қалуы ғажап емес.

Гидрогалит NaCl·2H2O – жалғыз ғана табиғатта белгілі сілтілі металдар ішіндегі сулы
хлорид.  Гидрогалит  тек  қана  төмен  температурада  жаралады,  сондықтан  мерзімдік
уақытта  ғана  жаралады  деп  саналып,  сирек  және  аз  зерттелген  минералдар  қатарына
жатады.  Ол  друза  пішінді  кристалдар,  ұсақ  қабыршақты  және  ине  тірізді  пішіндер
қалыптастырады.  Бұл  сирек  минерал  түрі  еліміздің  көптеген  тұзды  өзендерінде
ұшырасады. 

Геологиялық  мұражай  өзінің  құнды  ғылыми  мұраларымен,  ерекше  қазба  байлық
түрлерінің үлгілерімен бүгінде әлемге танылып отыр. Геологиялық ғылымдар институты
Геологиялық  ғылыми-зерттеу  мұражайда  жинақталған  таужыныстардың,  рудалар  мен
минералдардың үлгілері  Қазақстан  жерінің  байлығын дәріптейді.  Сонымен бірге  ірі-ірі
тау-кен өнеркәсібі кешендерін қамтамасыз ететін қазба байлық кенорындарын жан-жақты
сипаттайтындығын  айта  кеткеніміз  жөн.  Қазақстанның  өте  сирек  ұшырасатын
галогенидтері жайлы жоғарыда келтірілген шолу Қ.И.Сәтбаев атындағы ГҒИ Геологиялық
ғылыми-зерттеу  мұражайының  коллекциялық  қорлары  арқылы  құрастырылған  құрама
жинақ мәлімет болып табылады. Бұл байлықтарды халық игілігіне пайдалану үшін іздеу
және  барлау  жұмыстарын  ғылыми  негізде  жүргізе  отырып  аянбай  тер  төккен  ғалым
геологтардың еңбектері  өте зор,  ал бұл еңбектерді  ары қарай жалғастыру біздің  басты
парызымыз. 

Бұл  жұмыс  «Жаратылыс  ғылымдарын  іргелі  зерттеу»  гранттық  қаржыландыру
аясында орындалды. № 0502/ГФ

РЕДЧАЙШИЕ ГАЛОГЕНИДЫ КАЗАХСТАНА

Проанализирован  и  обобщен  научный  материал  по  редчайшим  галогенидам,
открытым и изученным на территории Казахстана. Эталонная коллекция этих минералов

RARE HALIDES OF  KAZAKHSTAN

The  scientific  material  on  the  most  rare  halides  opened  and  studied  in  the  territory  of
Kazakhstan is analysed and generalized.  The standard collection of these minerals  is kept in

